
ПРЕКУ ЈАЗИКОТ НА УМЕТНОСТА ОСНОВЦИТЕ ОД ООУ „ВЛАДО 
ТАСЕВСКИ“ УКАЖУВААТ ЗА ПРАВДА ВО ОПШТЕСТВОТО

Според победничкиот цртеж на деветоодделенката Андреа Јакимовска од 
ООУ „Владо Тасевски“ која го освои првото место на ликовниот конкурс на тема 
„Демократијата е во криза“, беше изработен муралот под наслов „Правдата 
ќе победи“, кој деновиве во рамки на ова училиште беше претставен пред 
очите на јавноста. Урбаниот графит кој ќе го краси големиот училишен ѕид е 
изработен во рамки на програмата за младински активизам, која веќе четири 
години се одвива во ова училиште  под менторство на професорката за 
граѓанско општество и етика, Симона Петковска Илиеска.

Притоа, академскиот сликар Дејвид Стоилковски соодветно го адаптираше 
победничкиот цртеж, според кој беше изработен тематскиот мурал. Покрај 
младата Андреа Јакимовска чие дело практично ги исцрта контурите на 
уметничкиот мурал, се истакнаа и седмоодделенците Димитар Писевски кој 
го освои второто место и Ана Марија Томов, која го освои третото место на 
ликовниот конкурс.

Согласно оваа календарска година, Општина Карпош го слави 10 годишниот 
јубилеј  од зачленувањето  во меѓународната Климатска алијанса, која 
воедно е и најголемата европска градска мрежа за сеопфатна и правична 
климатска акција. Во таа насока, локалната самоуправа од Карпош се 
стекна и со посебен сертификат како признание за нејзината долгогодишна 
посветеност во полето на екологијата и енергетската ефикасност, како што 
впрочем и гласи мотото на Климатската алијанса „преземање на локална 
акција за глобална климатска криза“.

Инаку, Климатската алијанса ја сочинуваат речиси 2.000 општини – членки од 
над 25 европски земји, чија мрежа комбинира локален пристап со глобална 
одговорност. Алијансата им нуди на членовите конкретна поддршка за 
прашањата поврзани со општинските климатски активности, вклучувајќи 
различни алатки за регулирање на CO2 и планирање на климата, како и 
кампањи за мобилност, енергетска ефикасност и користење на ресурсите. 
Оттука, Алијансата се залага во име на своите членки за континуирано 
засилување на општинските климатски напори, во однос на националните и 
европските политички рамки.

ОПШТИНА КАРПОШ ОДБЕЛЕЖА 10 ГОДИНИ ЧЛЕНСТВО ВО 
КЛИМАТСКАТА АЛИЈАНСА

БЕСПЛАТНИ АНОНИМНИ ГРУПИ ЗА ЖЕНИ ЖРТВИ НА СЕМЕЈНО 
НАСИЛСТВО

Општина Карпош во соработка со психолошкото советувалиште “Себе 
Сложувалка,, од наредниот месец, организира бесплатни, анонимни групи 
за поддршка на жени жртви на семејно насилство, жителки на Карпош. 
Заинтересираните ќе може да се јават на 071/771-420 и да го резервираат 
своето место во групата.
Себе Сложувалка / Self Puzzle
Сесиите ќе се одржуваат два пати во месецот на следните датуми:
– Мај – 15ти и 25ти
– Јуни – 15ти и 25ти
– Јули – 15ти и 25ти
– Август – 15ти и 25ти
– Септември – 15ти и 25ти
– Октомври – 15ти и 25ти
– Ноември – 15ти и 25ти
– Декември – 15ти и 25ти
Локација за сесиите: ул. Прашка бр.13 (Тафталиџе 1)

Линк за повеќе инфо: � https://bit.ly/3GXctQe

ЈАКИМОВСКИ: НАБАВУВАМЕ ТЕХНИЧКА ОПРЕМА ВО 
ВРЕДНОСТ ОД 90.000 ЕВРА ЗА УШТЕ ПОВЕЌЕ ДА ЈА ЗГОЛЕМИМЕ 
ЕФИКАСНОСТА ВО ОДРЖУВАЊЕТО НА ХИГИЕНАТА ВО 
ОПШТИНАТА

Градоначалникот на општина Карпош Стевчо Јакимовски најави набавка 
на нова техничка опрема со која дополнително ќе се зголеми квалитетот на 
одржување на зеленилото и хигиената во општината. Јакимовски нагласи 
дека ефикасноста во одржувањето на хигиената во Карпош е во голема мера 
подобрена во однос на претходната година благодарение на ангажманот на 
вработените и покрај тоа што беше намален бројот на работници од 130 на 
90.

„Сакаме да ја зголемиме ефикасноста уште повеќе, па за таа цел издвоивме 
од буџетот 5,5 милиони денари, тоа е некаде околу 90 илјади евра за да 
набавиме нови тримери, нови смукалки и дувалки, тракторски косилки, пили 
за сечење дрва, телескопи за сечење гранки бидејќи многу граѓани го бараат 
тоа од нас и ќе набавиме три возила на електричен погон со кои ќе се одржува 
хигиената по улиците. Со ова очекувам уште повеќе да се подобри хигиената 
на територија на општина Карпош. Со воведување на повеќе техника сметаме 
дека и ефикасноста ќе биде уште поголема“, изјави на денешната прес 
конференција градоначалникот Јакимовски.

ЗДРАВСТВЕНИ ПРЕГЛЕДИ БЕЗ ПРЕТХОДНО ЗАКАЖАН ТЕРМИН 
ЗА ИДНИТЕ ПРВАЧИЊА ОД КАРПОШ
Започнувајќи од идниот понеделник (24.04.2023), карпошани чии деца треба 
да се запишат во прво одделение во  учебната 2023/2024 година, ќе можат 
да ги однесат своите најмлади на задолжителените офталмолошки и 
стоматолошки прегледи во Поликлиниката „Букурешт“, без обврска претходно 
да резервираат термин за таа намена. Оваа иницијатива ќе трае во текот 
на целата работна седмица, односно до сабота (29.04.2023), со тоа што од 
понеделник до петок, здравствените прегледи ќе се одвиваат од 14 до 18 
часот, додека пак во сабота, прегледите ќе се извршуваат од 8 часот наутро 
до 14 часот попладне.

 

Според Законот за основно образование при упис на првоодделенците во 
училиште, потребно е да се приложи и потврда за извршени офталмолошки и 
стоматолошки прегледи на дечињата, а за реализирање на овие здравствени 
услуги ќе се наплаќа минимална партиципација. Според проценките, се 
предвидува да бидат запишани околу 615 првачиња во училиштата ширум 
локалната самоуправа во Карпош.

 

По тој повод градоначалникот на Општина Карпош, Стевчо Јакимовски во 
својот кабинет денеска потпиша Меморандум за соработка со директорот 
на Јавната здравствена установа – Здравствен дом Скопје, проф. д-р Виктор 
Исјановски и со организацискиот директор, Вулнет Селими. Целта на овие 
прегледи е да се направи навремена детекција при евентуално оштетување 
на видот кај дечињата, како и да се дејствува превентивно при спречување 
на орални болести  кај младите карпошани.

ЕКО АКЦИЈА НА СКОПСКИ КВИР ЦЕНТАР И ОПШТИНА КАРПОШ

Со поддршка на Општина Карпош, здружението за сексуални и родови 
малцинства во РСМ, Скопски Квир Центар и во соработка со шелтер центарот 
Сигурна куќа, се одржа пролетно чистење на кејот на реката Вардар. Освен 
иницијаторите, дел од оваа еко акција беа и вработените од општинската 
администрација како и градоначалникот Стевчо Јакимовски.

 -Како градоначалник, но и како жител на Општина Карпош, ги поддржувам 
ваквите иницијативи за подобрување на хигиената на територија на Општина 
Карпош. Чистата околина значи добро здравје за секој од нас, и затоа јас 
и дел од моите колеги денеска се вклучивме во оваа пролетно чистење на 
кејот на реката Вардар. Морам да констатирам дека хигиената во Карпош 
е драстично подобрена. Оттука, би сакал да истакнам дека сум навистина 
задоволен од она што го работат нашите 90-тина луѓе ангажирани за 
одржување на хигиената, но во исто време ги повикувам и граѓаните да дадат 
уште поголем придонес за доброто на нашата и вашата Општина – истакна 
Јакимовски.

ОСНОВЦИТЕ ОД „КОМЕНСКИ“ СЕ НОВИТЕ ПРВАЦИ ВО КОШАРКА

Во возбудливиот финален меч кој се одигра во спортската сала на ООУ 
„Војдан Чернодрински“, тимот на ООУ „Јан Амос Коменски“  го совлада  својот 
спортски ривал, екипата од ООУ „Владо Тасевски“ и на тој начин стана нов 
шампион во  рамки на училишната кошаркарска лига на Општина Карпош, 
2023 година.

Екипата од Тафталиџе мотивирано влезе во денешниот дуел и заслужено дојде 
до победничкиот пехар. Како што доликува на едно големо финале, мечот 
изобилуваше со одлични кошаркарски акции и жестока борба под обрачите. 
До крајот на првото полувреме распоредот на силите беше изедначен, така 
што на пауза, момчињата од Тафталиџе се упатија со предност од само три 
поени (20:17). Сепак, во последната четвртина, кошаркарите на „Коменски“, 
пред сé, благодарение на солидната одбрана и консолидираниот напад кон 
противничкиот кош, успеаја да ја нарушат резултатската неизвесност и ја 
доведоа завршницата од финалето во своја полза, со конечен резултат 44:28.  

 Во борба за бронзата пак, основците од „Димо Хаџи Димов“ беа поубедливи 
од екипата од ООУ „Вера Циривири Трена“, каде што славеа со резултат 28:19.

 Општина Карпош обезбеди еднократна парична награда за најуспешните 
млади кошаркари, кои остварија најдобри резултати во рамки на училишната 
кошаркарска лига на Карпош. Имено, Алексеј Нешовиќ од ООУ „Јан Амос 
Коменски“ беше прогласен за најдобар играч, позицијата најталентиран 
играч на овогодинешната лига ја зазема Павел Ѓиновски од истото училиште, 
додека Жарко Терзиевски од ООУ „Димо Хаџи Димов“ се стекна со титулата 
најдобар стрелец.

РАМАЗАН БАЈРАМ

Општина Карпош, им го честита празникот Рамазан Бајрам на сите верници 
од исламска вероисповед со желба, празничната радост да ја споделат со 
семејството и пријателите во мир, благосостојба и меѓусебно разбирање.


